	 

Акафист Архангелу Божию Рафаилу 

Кондак 1
Избранный Богом из воинства небеснаго и посланный на землю в служение роду человеческому, Архангеле Божий Рафаиле, целебниче недугов наших и молитвеннече о нас пред Богом. Помози нам избавитися от бед, скорбей и болезней. Мы же с верою и любовию в похвалу тебе зовем: Радуйся, Архангеле Божий Рафаиле, целителю недугов наших и молитвениче о нас пред Богом. 

Икос 1
Архангели и ангели и вся воинства небесныя, предстояще у престола святыя Троицы непрестанно славословят Творца неба и земли. С ними же и ты, славный Рафаиле, воспевавши хвалебные гимны Вседержителю. Прийми от нас земнородных похвальное пение тебе сицевая: Радуйся, яко ты всегда предстоиши у престола Святыя Троицы. Радуйся, яко со всеми небесными силами воспеваеши трисвятую песнь Богови. Радуйся, яко Господь посылает тя на служение людям. Радуйся, яко ты с радостию исполняеши волю Божию. Радуйся, Архангеле Божий Рафаиле, целителю недугов наших и молитвенниче о нас пред Богом. 
Кондак 2
Видяще очесами веры силу и величие молниеноснаго вида твоего, Архангеле Божий Рафаиле, мы, земнороднии, аще убо и грешнии и недостойнии, обаче с любовию и благодарением ко пресвятей Троице зовем вкупе с тобою и со всеми святыми ангелами: Аллилуйя. 
Икос 2
Видя человеколюбивый Господь страдания людей, по неизреченной милости Своей посылает на землю святых Ангелов для исцеления недугующих и утешения скорбящих. За твое служение роду человеческому прийми, Архангеле Божий, от нас благодарение сие: Радуйся, яко ты со всем воинством небесным предстоиши у престола святыя Троицы. Радуйся, безплотный воине Царя небесного. Радуйся, слуго Господень, творящий волю своего Владыки. Радуйся, приемый от Бога повеление и власть человеком помагати. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 3
Разум чист и свободен от страстей испроси нам у Господа, Архангеле Божий Рафаиле, и не остави нас всесильною помощию в борьбе с грехом и соблазнами мира сего, да беспреткновенно в радости духовней воззовем триединому Богу благодарственную песнь. Аллилуйя. 

Икос 3
Имуща тя великаго помощника и крепкаго поборника на сопротивныя силы, молим тя, архангеле Рафаиле: буди нам покровитель на всех путях жизни нашей да со благодарением взываем ти сице: Радуйся, споспешествующий нам во благочестивом провождении временнаго жития нашего. Радуйся, яко ты наставлявши стопы наша на путь спасения. Радуйся, и заповеди Господни исполняти нас научающий. Радуйся, яко от зла и греха нас сохраняющий. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 4
Бури искушений и бед избави нас, путеводителю наш Богом данный. Не остави нас беспомощных в скорбные дни житейских испытаний и болезней за беззаконное житие нам посланные. Мы же, благодаряще тя, воззовем Богу, благодетелю нашему. Аллилуйя. 
Икос 4
Видяще твое предстояние пред престолом Божиим, вси злобнии дуси поднебесные не смеют деяти пакости всем чтущим тя, заступниче наш Рафаиле. Сего ради мы, аще и не достойнии, обаче смиренно просим твоей помощи и заступления, глаголющее тебе сицевая: Радуйся, предстателю наш пред Богом и молитвенниче. Радуйся, со Архангелами: Михаилом, Гавриилом, Уриилом, Селафиилом, Иегудиилом, Варахиилом непрестанно прославляеши святую Троицу. Радуйся, милостивый ходатаю за нас пред Богом. Радуйся, скорый целителю недугов и болезней. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 5
Путеводною звездою был еси отроку Товии, егда отец посла его к сроднику своему в страну далече. И не токмо спутник добрый был еси ему, но и врачеватель искусный явися, егда повелел ему в реце рыбу изловити и изъяти из нея сердце, печень и желчь, дабы демона-убийцу каждением сим от девицы отгнати и отца слепаго желчию уврачевати. За таковую милость к ним они воспеша Богу благодарственную песнь: Аллилуйя. 

Икос 5
Буди и нам спутник, якоже Товии, в жизни нашей многострадальней, сохраняя нас от греха и всякаго злаго обстояния врагов видимых и невидимых, дабы нам в здравии, мире и благоденствии славити Отца небеснаго и тебе, Рафаиле Архангеле, величати сице: Радуйся путешествовати хотящим добрый спутниче и руководителю. Радуйся, яко отроку Товии путь его безмятежен сотворивый. Радуйся, мудрый и добрый советодатель ему бывый. Радуйся, яко по твоему слову воскурением сердца и печени в жилище девицы демона - убийцу изгнаша. Радуйся, яко и отца своего помазанием очес его желчью рыбы от слепоты исцеливый. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 6
Проповедует весь мир Христианский служение твое роду человеческому, яко имут тя провозвестника судеб Божиих и молитвенника. За таковое служение твое людям, мы благодарным сердцем и усты поем Богу, благоизволившему послати нам ангелы своя: Аллилуйя. 

Икос 6
Возвестив волю Божию Товиту, ты представ пред ним аки юноша добронравный и предложив себя в спутники сыну его Товии в путь дальний, безбедно достигли желаннаго. И егда совершив волю Божию и возвратив отрока здрава и благополучна, отлетел еси в небесныя обители к пославшему тя. А тобою облагодетельствованнии возопиша тебе с любовию сице: Радуйся, провозвестниче судеб Божиих и добрый путеводителю. Радуйся, яко всегда ходатайствуеши пред Богом о нас больных и страждущих. Радуйся, яко возносиши молитвы наша ко Престолу Святыя Троицы. Радуйся, яко праведный гнев Божий на нас движимый своим предстательством отвращаеши. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 7
Хотяй всем спастися и в разум истинный прийти, сердцеведец Господь посылает ангелы Своя на служение человеком, дая коемуждо свое послушание. Тебе же, славный архангеле, даде Бог власть и силу врачевати болезни очес и быти спутником для путешествующих. Мы же, за таковое твое служение нам грешным, благодарным сердцем и усты славим Милосерднаго Бога ангельскою песнию: Аллилуйя. 

Икос 7
Хотяй Господь показати, яко жизнь человеческая не самослучайна суть, но в деснице Его всегда содержится, новыя чудеса показа нам чрез Архистратига Михаила, егда Храм во имя его в Хонех от потопления водами речными дивно спасен бысть. Сие видев блаженный Архип с духовными чады своими благодарне возопи: Радуйся, Храмов Божиих несокрушимая оградо. Радуйся, врагом веры Христовой необоримая преграда. Радуйся, верным радость от Престола Вседержителя износящий. Радуйся, неверных на стезю правды и истины приводящий. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 8
Странное и страшное чудо совершишася, егда Архангел Гавриил, избраный от всех чинов ангельских, слетевший с небесных кругов в Назарет, провозгласи Пресвятей Деве Марии: "Радуйся!", извещая о воплощении от Нея Сына Божия. Мы же, радующеся о явлении в мир Спасителя, вопием: Аллилуйя. 

Икос 8
Всем убо хощеши спасения, добрый наш ходатаю, святый Архангеле Гаврииле. Помози нам, заступниче наш, на жизненном пути нашем и спаси всех, вопиющих тебе сице: Радуйся, тихую радость на сердце полагай всем, любящим Господа. Радуйся, добрый и верный начальниче и руководителю в нашем земном странствии. Радуйся, верный хранителю Божиих Церквей. Радуйся, великий Архангеле Гаврииле, принесший нам с небес великую радость. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 9
Вси иноцы и православний христиане, удостоившиеся носити твое славное имя, Рафаиле, благоговеют от радости, яко соименника имут таковаго молитвенника и предстателя у престола Святыя Троицы, идеже ты, о, Архангеле Божий, непрестанно поеши трисвятую песнь: Аллилуйя. 

Икос 9
Витийствующий язык не может изрещи всю славу твою на небеси, святый Архангеле Рафаиле, яко с огненными ликами небесных сил ты предстоиши у Страшнаго Престола Царя царствующих и Господа господствующих, умоляя Его благость и милосердие, о чтущих тя людех, взывающих ти сице: Радуйся, верный слуго Господень, возвещающий людям волю Божию. Радуйся, ангелов начальниче и человеков наставниче и заступниче. Радуйся, ум наш просвещающий твоими молитвами. Радуйся, яко любящих тя и почитающих тя, избавляеши от бед и напастей. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 10
Спастися хотящим нам, буди помощник тверд, Архангеле Рафаиле, избавляяй нас и храня от всяких бед и напастей, наипаче же от грехопадений наших, лишающих нас благодати Божией. Сего ради от сетей бесовских тобою избавляеми, благодарным сердцем и усты зовем Спасителю нашему: Аллилуйя. 

Икос 10
Стена еси крепка и ограждение являешися всем, прибегающим к твоему заступлению и помощи: сохраняй нас от коварства врагов видимых и невидимых кровом крыл твоих. Вси же исцеленнии и в пути шествующии, тобою охраняемии с благодарностию взывают тебе сице: Радуйся, яко дана тебе власть и сила отражати демонския на нас нападения. Радуйся, яко от всяких козней диавольских нас защищаеши и спасаеши. Радуйся, молитвы наша, яко кадило, к Богу возносиши. Радуйся, немощи наша душевные и телесные милостивно врачуеши. Радуйся, Архангеле Божий Рафаиле, целителю недугов наших и молитвенниче о нас пред Богом. 

Кондак 11
Пение Пресвятей Троице на небесех непрестанно воспевают вси девять чинов ангельских со страхом глаголюще: "Свят, Свят, Свят Господь Саваоф, исполнь небо и земля славы Твоея". С ними же и ты, наш светозарный Архангеле Рафаиле, пребываеши в славословии. Сподоби же и нас на земли чистым сердцем и усты такожде воспевати триединому Богу трисвятую песнь: Аллилуйя. 
Икос 11
Светильник мой угасе, елея же добрых дел во мне несть; сном греховным отягченный трепещу, бояся услышати в полунощи глас: "Се жених грядет!" Помози мне, Архангеле Божий, воспрянути от сна греховнаго и наполнити сосуды души моея елеем благих дел. Аз же, за твое снисхождение ко мне, приношу ти пение сие: Радуйся, немощных духом, силою благодати Божией исполняяй. Радуйся, изнемогающих от уныния и скорбей, всеоружием веры и надежды облекаяй. Радуйся, твоими молитвами чтущия Тя оставление грехов приемлют. Радуйся, сирот, больных и беспомощных благий утешителю. Радуйся, Архангеле Божий Рафаиле, целителю недугов наших и молитвенниче о нас пред Богом.
Кондак 12
Благодать велию приял еси от Бога целити всякий недуг и всяку язву в людех, о великий Архангеле Рафаиле. Подаждь убо и нашим душам и телесем исцеление от недугов нас гнетущих, да Богу, даровавшему нам таковаго помощника и врачевателя, благодарив воспоем : Алиллуия. 
Икос 12
Поюще многообразная твоя чудеса во спасение наше содеянная, хвалим тя вси вернии раби твои, святый покровителю и теплый предстателю о нас пред Богом. Не остави же нас зде, в нашем земном странствии и тамо, в день Страшнаго Суда Божия, буди нам крепкий заступник, дабы безпреткновенно прейти нам мытарства злых духов и Царствие небесное унаследовати: Радуйся, архангеле Рафаиле, теплым предстательством твоим исходатайствуй мне христианскую кончину. Радуйся, в час кончины моея явися мне и избави душу мою от злых демонов и защити мя. Радуйся, яко на Страшнем Суде Христовом ходатайством твоим одесную страну стати сподоблюся. Радуйся, яко по Господе Бозе и Пресвятей Богородице ты еси крепкое упование мое. Радуйся, Архангеле Божий Рафаиле, целителю недугов наших и молитвенниче о нас пред Богом. 
Кондак 13
О, преславный Архангеле Божий Рафаиле! За предивное служение твое роду человеческому прийми от нас грешных и недостойных сие малое тебе хваление и благодарение, и просим тя: покрый нас крылома твоима от всех враг видимых и невидимых, и умоли Христа Бога сподобитися нам христианския мирныя кончины, избавитися вечных мук и вселитися во обителех Отца небеснаго, дабы вместе с тобою и со всеми святыми радостно воспевати Царю славы: Аллилуиа, Аллилуиа, Аллилуиа. 

 

 

Молитва Архангелу Божию Рафаилу 

О, святый, славный Архангеле Божий Рафаиле! Скорый помощниче и теплый пред Богом о нас заступниче и молитвениче. Предстоя у престола святыя Троицы, испроси нам у Господа прощение согрешений наших: да преложит Он на милость гнев Свой праведный, грехов ради наших движимый на нас. Не остави же, о, Архангеле Божий, нас (имя) и ты помощию и заступлением твоим, днесь прославляющих имя твое святое. Аще и многогрешнии есмы, обаче не хощем в беззакониях наших погибнути. Укрепи благодатию Господнею слабую волю нашу на дела благия. Буди и нам, якоже отроку Товии, путеводитель и советодатель в нашем многоскорбнем житии. Помози нам (имя) избавитися от гнетущих нас (их) болезней, якоже ты избавил Товита от его многолетней слепоты. Егда же приблизится час скончания нашего, не остави нас, Архангеле Божий, беззащитных на воздушных мытарствах против духов злобы, преграждающих восход в горняя. Да охраняеми тобою достигнем обителей Отца нашего небеснаго и купно с тобою и со всеми святыми прославим Отца и Сына и Святаго Духа во веки веков. Аминь. 

 

 

Тропарь глас 4 
Небесных воинств Архангеле Рафаиле / молим тя мы недостоинии / да твоими молитвами оградиши нас от бед и напастей, / сохраняя нас припадающих прилежно и вопиющих / от недугов и всяких болезней избави нас, / яко чиноначальник выших сил. 

 

Кондак глас 8 
Пресветлыя и страшныя Святыя Троицы / ты еси Архангеле Рафаиле славный служителю и молитвенниче / ныне молися о нас непрестанно / да избавимся от всяких бед, болезней и вечных мук тебе вопиющих: / Радуйся молитвенниче и целебниче наш милостивый. 

